
საქართველოს ეროვნული ბანკის პრეზიდენტის 
ბრძანება №261

2000 წლის 18 სექტემბერი 
ქ. თბილისი
საქართველოს ეროვნული ბანკის მიერ კომერციული ბანკებისათვის სამ დღემდე ვადით კრედიტის გაცემისა და დაფარვის შესახებ დებულების დამტკიცების თაობაზე
ფულად _ საკრედიტო პილიტიკის და მონეტარული რეგულირების განხორციელების ხელშეწყობის მიზნით, საქართველოს ეროვნული ბანკის ორგანული კანონის 33-ე მუხლის შესასრულებლად და ამავე კანონის 73-ე მუხლის შესაბამისად ვბრძანებ:
1. დამტკიცდეს საქართველოს ეროვნული ბანკის მიერ კომერციული ბანკებისათვის სამ დღემდე ვადით კრედიტის გაცემისა და დაფარვის შესახებ თანდართული დებულება.

2. ეს ბრძანება და თანდართული დებულება ამოქმედდეს „საქართველოს საკანონმდებლო მაცნეში“ გამოქვეყნების შემდეგ კანონმდებლობით დადგენილი წესით.

ი. მანაგაძე
დებულება 

საქართველოს ეროვნული ბანკის მიერ კომერციული ბანკებისათვის სამ დღემდე ვადით კრედიტის გაცემისა და დაფარვის შესახებ


მუხლი 1. ზოგადი დებულებანი
1. ეს დებულება შემუშავებულია „საქართველოს ეროვნული ბანკის ორგანული კანონისა” და „კომერციული ბანკების საქმიანობის შესახებ” საქართველოს კანონის საფუძველზე და განსაზღვრავს კომერციული ბანკებისათვის სახელმწიფო ფასიანი ქაღალდების უზრუნველყოფით სამ დღემდე ვადით (შემდგომში –  მოკლევადიანი) კრედიტის ოდენობის გაანგარიშების, გაცემისა და დაფარვის წესებს.

 2. საქართველოს ეროვნული ბანკის ფულად-საკრედიტო და სავალუტო პოლიტიკის კომისია ფასიანი ქაღალდების ბაზარზე კომერციული ბანკის აქტივობის გათვალისწინებით განსაზღვრავს თითოეული ბანკისათვის გასაცემი კრედიტის ოდენობის ლიმიტს, რომლის ფარგლებშიც კომერციულ ბანკს მოთხოვნისთანავე მიეცემა მოკლევადიანი კრედიტი. ფულად-საკრედიტო პოლიტიკის მიზნებიდან გამომდინარე, საქართველოს ეროვნული ბანკს უფლება აქვს გადასინჯოს კომერციული ბანკისათვის დადგენილი ლიმიტი ან მიზეზების აღუნიშნავად უარი განუცხადოს კომერციულ ბანკებს მოკლევადიანი კრედიტის გაცემაზე. 

 3. მოკლევადიანი კრედიტით სარგებლობისათვის გადასახდელ სააღრიცხვო საპროცენტო განაკვეთს განსაზღვრავს ეროვნული ბანკის საბჭო. იმ შემთხვევაში, თუ საქართველოს ეროვნული ბანკის საბჭო არ შეიკრიბება 2 (ორი) კვირის განმავლობაში, საქართველოს ეროვნული ბანკის ფულად-საკრედიტო და სავალუტო პოლიტიკის კომისია უფლებამოსილია, საჭიროების შემთხვევაში, განსაზღვროს გადასახდელი სააღრიცხვო საპროცენტო განაკვეთი.

 4. საქართველოს ეროვნული ბანკის მიერ კომერციული ბანკებისათვის გაცემული მოკლევადიანი კრედიტი არის კომერციულ ბანკში დეპონირებული სახელმწიფო ფასიანი ქაღალდების (მხოლოდ საკუთარი ფასიანი ქაღალდები) უზრუნველყოფით გაცემული კრედიტი, რომელიც ხელშეკრულების საფუძველზე (დანართი №1) მიეცემათ მხოლოდ მეთაურ ბანკებს (გარდა საქართველოს ეროვნული ბანკის მიერ „CAMEL“-ის რეიტინგული სისტემით მინიჭებულ მე-4 და მე-5 კატეგორიის ბანკებისა). 

5. ეროვნული ბანკის მიერ კომერციული ბანკებისათვის მოკლევადიანი კრედიტის გაცემისას მხარეები ვალდებული არიან აწარმოონ შესაბამისი ჩანაწერები ფასიანი ქაღალდების რეესტრსა და სუბრეესტრში.

6. მოკლევადიანი კრედიტი მიეცემათ მხოლოდ იმ კომერციულ ბანკებს, რომლებიც რეგულარულად მონაწილეობენ ფასიანი ქაღალდების ბაზარზე მყიდველის სტატუსით. ამასთან, გასაცემი კრედიტის მთლიანი მოცულობა კონკრეტული კომერციული ბანკისთვის განისაზღვრება ეროვნული ბანკის მიერ, დროის გარკვეულ პერიოდში ფასიანი ქაღალდების ბაზარზე მონაწილეობის აქტივობის მიხედვით, რის შესახებაც წინასწარ ეცნობება კომერციულ ბანკს. 


მუხლი 2. სახელმწიფო ფასიანი ქაღალდების უზრუნველყოფით გასაცემი მოკლევადიანი კრედიტის ოდენობის, მისი სარგებლობისათვის პროცენტის განსაზღვრისა და გაცემის წესი
1. მოკლევადიანი კრედიტის მისაღებად კომერციული ბანკი განაცხადით (დანართი №2) მიმართავს საქართველოს ეროვნული ბანკის ფულად-საკრედიტო ოპერაციების სამმართველოს. ბანკმა განაცხადი აღნიშნულ სამმართველოს უნდა წარუდგინოს სამუშაო დღის 11 საათსა და 30 წუთამდე. 

 2. საქართველოს ეროვნული ბანკის ფულად-საკრედიტო ოპერაციების სამმართველო მოკლევადიანი კრედიტის მიღებასთან დაკავშირებით კომერციული ბანკებიდან შემოსული განაცხადების განხილვის შემდეგ განსაზღვრავს და არა უგვიანეს 13 საათამდე წერილობითი ფორმით აცნობებს კომერციული ბანკის წარმომადგენელს განაცხადის დაკმაყოფილების (დანართი №3) ან არდაკმაყოფილების თაობაზე.

3. ფასიანი ქაღალდების უზრუნველყოფით გასაცემი კრედიტის თანხა განისაზღვრება ფასიანი ქაღალდების საბაზრო ფასის გაყოფით დაფარვის ფაქტორის კოეფიციენტზე.

გასაცემი კრედიტის ოდენობა განისაზღვრება ფორმულით:

 L = N: ( 1+ —— X —— ) / CF

                     100   365

სადაც:

L - არის გასაცემი კრედიტის მოცულობა;

N - ფასიანი ქაღალდების ნომინალური ღირებულება;

I - ფასიანი ქაღალდების ბაზარზე ფიქსირებული საპროცენტო განაკვეთი.   

მეორადი ბაზრის ფორმირებამდე საპროცენტო განაკვეთი განისაზღვრება დებულების დანართი №5-ის შესაბამისად; 

d - ფასიანი ქაღალდების დაფარვამდე დარჩენილი დღეების რაოდენობა;

CF- არის დაფარვის ფაქტორის კოეფიციენტი.

დაფარვის ფაქტორის კოეფიციენტი განისაზღვრება 1.1-ით. ბაზრის კონიუნქტურის გათვალისწინებით ეროვნული ბანკის ფულად-საკრედიტო და სავალუტო პოლიტიკის კომისიას შეუძლია მიერ მისი შეცვლა ზრდის ან კლების მიმართულებით.

4. მოკლევადიანი კრედიტით სარგებლობისათვის გადასახდელი პროცენტის თანხის გაანგარიშება ხდება შემდეგი ფორმულით:
კრედიტით სარგებლობისთვის                                                         საკრედიტო სარგებლობის ვადა 
გადასახდელი                                   =  P—— X
                                                               100
                                                                                                         გასაცემი კრედიტის ვადა 
პროცენტის                                                                                                       365                                                         
თანხა        

სადაც:

P არის საქართველოს ეროვნული ბანკის საბჭოს მიერ განსაზღვრული სააღრიცხვო საპროცენტო განაკვეთი
5. კრედიტი გაიცემა 1-დან 3 დღემდე ვადით და დაუშვებელია მისი გადავადება.

6. კომერციული ბანკი ეროვნული ბანკის მიერ შემოთავაზებულ პირობებზე თანხმობას ადასტურებს ხელშეკრულების გაფორმებით, ხოლო გასაცემი კრე-დიტის თანხა საოპერაციო დღის დასრულებამდე ჩაირიცხება კომერციული ბანკის საკორესპონდენტო ანგარიშზე.


მუხლი 3. მოკლევადიანი კრედიტის დაფარვის წესი
1. მოკლევადიანი კრედიტის მიმღები კომერციული ბანკი ვალდებულია უზრუნველყოს კრედიტისა და მასზე დარიცხული პროცენტის თანხის ხელშეკრუ-ლებით განსაზღვრულ ვადაში დაფარვა თავისივე საგადახდო დავალებით. დასაშვებია მოკლევადიანი კრედიტის ვადამდე დაფარვა. კრედიტის ვადამდე დაფარვის შემთხვევაში, კრედიტით სარგებლობისათვის გადასახდელი პროცენტის თანხა გადაიანგარიშება ფაქტობრივად კრედიტით ნასარგებლები დღეების გათვალისწინები, რასაც სესხის მიმღები ბანკი აცნობებს საქართველოს ეროვნულ ბანკს ( დანართი 4).

2. კრედიტისა და მასზე დარიცხული პროცენტის თანხის დადგენილ ვადაში ან ვადამდე დაფარვისას, ეროვნული ბანკი და კომერციული ბანკები აკეთებენ შესაბამის ჩანაწერებს როგორც საბუღალტრო დავთარში, ისე ფასიანი ქაღალდების რეესტრსა და სუბრეესტრში.

3. იმ შემთხვევაში, როცა კომერციული ბანკი დადგენილ ვადაში არ დაფარავს კრედიტსა და მასზე დარიცხულ პროცენტს, უზრუნველყოფის სახით გადაცემული ფასიანი ქაღალდები რჩება ეროვნული ბანკის საკუთრებაში. ამასთან, ეროვნული ბანკი ვალდებულია ფასიანი ქაღალდების საბაზრო ფასსა და ვალდებულებას შორის სხვაობა იმავე დღეს დაუბრუნოს კომერციულ ბანკს. 

4. დავალიანების დაუფარაობის შემთხვევაში, როდესაც ფასიანი ქაღალდების საბაზრო ფასი აღმოჩნდება გაცემულ კრედიტზე ნაკლები, საქართველოს ეროვნულ ბანკს უფლება აქვს საქართველოს ეროვნული ბანკის ორგანული  კანონის 70-ე (ეროვნული ბანკის უპირატესი უფლება) მუხლის თანახმად უკმარი თანხა მიიღოს მსესხებლის სხვა აქტივებიდან. 

5. საქართველოს ეროვნული ბანკის მიმართ კომერციული ბანკის დარჩენილ დავალიანებას ყოველ ვადაგადაცილებულ დღეზე დაერიცხება პირგასამტეხლო 0.5 (ნული მთელი, ხუთი მეათედი) პროცენტი საურავის სახით. პირველ რიგში განხორციელდება ძირითადი თანხის, შემდგომ კი დარიცხული პროცენტის დაფარვა.

